
Аякран-аякран,
Кăнтăрти Вьетнамран,
Çыру илчĕ паян
Пирĕн пĕчĕк Иван.

Тăваткал шур конверт
Çул çинче курнă терт.
Ун çинчи юн-пичет
Тем аса илтерет...

Мĕн çинчен-ши калать
Хут çинчи юн палли?..
Мĕн калать, мĕн çырать
Вьетнамри тус алли?..

Конверта уçсанах
Сисрĕ пĕчĕк Иван:
Çырнă-мĕн тахçанах
Çыруне Ю-Хуан.

Аякри вăрçăран
Килнĕ йывăр хыпар.
Унта – хĕрнĕ тăхлан,
Унта – вилĕм, кăвар...

Кисрентернĕ тăшман
Çĕрлехи шăплăха.
Килсĕр юлнă Хуан –
Кам пăхас тăлăха?..

Пăрахман ачана
Ыр пичче – партизан.
Халь атте тет ăна
Пĕчĕк тус, Ю-Хуан.

Паттăрсем Вьетнамра
Унпала пĕртăван.
Аякра-аякра
Тусĕ пур ун – Иван.

